Dim anrhegion Nadolig
[Cofiwch addasu’r eirfa i siwtio’ch ardal leol. Mae croeso i chi rannu’r gwaith yn wahanol i’r hyn sydd wedi ei osod isod. ]
· Ym Mis Tachwedd 2012 ysgrifennodd Martin Lewis erthygl mewn papur newydd yn gofyn y cwestiwn, “Ydy o’n amser stopio prynu anrhegion Nadolig?”

· Arbenigwr ariannol ydy Martin Lewis. Sefydlodd wefan enwog o’r enw MoneySavingExpert.com, sy’n helpu pobl i ffeindio’r cyfri banc gorau, yr yswiriant tŷ rhataf, y cytundeb ffôn gorau ac yn y blaen.

· Fe werthodd y wefan am £87 miliwn (o bunnoedd) a derbyniodd £35 miliwn o bunnoedd, felly dydi o ddim yn brin o arian.

· Tybed pam dydy o ddim eisiau prynu anrhegion Nadolig ? Dyma ysgrifennodd yn ei erthygl*: 

“Mae pobl wedi cael digon ar gael eu gorfodi i wastraffu arian ar rwtsh nad ydynt yn gallu’i fforddio, i’w roi i bobl fydd byth yn ei defnyddio. Mae ‘rhoi’ adeg y Nadolig  wedi colli ei ystyr. Mae’n gwneud mwy o ddrwg nag o les, yn rhoi’r syniadau anghywir i’n plant am werthoedd, ac yn lladd y llawenydd y dylen ni fod yn brofi yr adeg yma o’r flwyddyn.”
· Mae Martin Lewis yn mynd ymlaen i ddweud nad oes ganddo ddim yn erbyn plant a rhieni, neu neiniau a theidiau (tad-cus a mamgus) yn rhoi anrhegion i’w gilydd, ond dydy o ddim yn gweld y pwynt o roi anrhegion i neb arall.

· Dwedodd yn ei erthygl mai nid ‘Gŵyl y Siopa wedi ei noddi gan Argos’ oedd y Nadolig. Dwedodd fod rhoi anrheg yn gallu creu problem i’r un sy’n derbyn yr anrheg. Er enghraifft, dychmygwch bod Nick yn rhoi tei gwerth £40 i Ben.  Mae Ben y teimlo bod rhaid iddo roi crys-T gwerth £40 i Nick. Falle bod yr un o’r ddau yn gallu fforddio’r £40, ac na fydd yr un o’r ddau yn defnyddio’r anrhegion!
· Dywed Martin Lewis fod pobl yn gwastraffu eu harian ar nwyddau diangen a digroeso. Ysgrifennodd bod yr holl ffys yn wael i’n cyfri banc, yn wael i’r amgylchedd ac yn werth dim, dim ond i lenwi’r tipiau sbwriel ym Mis Ionawr.
· Cynigiodd Martin Lewis 5 syniad i stopio’r patrwm gwael o wastraffu arian ar anrhegion,

1. Gyrrwch ebost neu decst at ffrindiau’n dweud, “Na i ddim prynu anrheg Nadolig, paid ti a gwneud chwaith.”
2. Gosodwch uchafswm ar werth yr anrheg – tua £5.

3. Gwnewch ‘Secret Santa’ yn lle prynu anrheg i bawb – wedyn dim ond un anrheg fydd rhaid i chi ei brynu.

4. Rhowch addewidion ar bapur – er enghraifft, gaddo i olchi’r llestri bob dydd Sadwrn am fis.

5. Prynwch anrhegion ar gyfer elusen.  Mae’n llai gwastraffus ac yn llawer agosach at ysbryd y Nadolig. Mae gan nifer o elusennau eu catalogau anrhegion eu hunain fel y gallwch ddewis rhywbeth penodol i’w roi i dlodion y byd. Beth  am cowsnthings.co.uk (Age UK); musthavegifts.org (World Vision) neu oxfam.org.uk?
· Ydych chi’n cytuno hefo Martin Lewis bod y Nadolig wedi colli ei ystyr, a’i fod o wedi troi yn ffair prynu a gwerthu? Mae gwir ystyr y Nadolig yn llawer symlach, a dim ond tri anrheg a gafodd ei roi ar un noson dywyll dros ddwy fil o flynyddoedd yn ôl - gwrandewch ar y darlleniad o lyfr Mathew,

· Ymweliad y gwŷr doeth 

 Cafodd Iesu ei eni yn Bethlehem yn Jwdea, yn y cyfnod pan oedd Herod yn frenin. Ar ôl hynny daeth gwŷr doeth o wledydd y dwyrain i Jerwsalem i ofyn, “Ble mae'r un sydd newydd gael ei eni yn frenin yr Iddewon? Gwelon ni ei seren yn codi yn y dwyrain, a dyn ni yma i dalu teyrnged iddo.” 

Pan glywodd y Brenin Herod hyn roedd wedi cynhyrfu'n lân. Felly galwodd Herod y prif offeiriaid a'r arbenigwyr yn y Gyfraith Iddewig i'w gyfarfod. Gofynnodd iddyn nhw, “Ble mae'r Meseia i fod i gael ei eni?” “Yn Bethlehem Jwdea,” medden nhw. “ 

Ar ôl cael gwybod hyn, dyma Herod yn galw'r gwŷr doeth i gyfarfod preifat. Cafodd wybod ganddyn nhw pryd yn union oedd y seren wedi ymddangos.  Yna dwedodd, “Ewch i Bethlehem i chwilio am y plentyn. Yna gadewch i mi wybod pan ddowch o hyd iddo, er mwyn i mi gael mynd i dalu teyrnged iddo hefyd.”
Ar ôl gwrando beth oedd gan y brenin i'w ddweud, i ffwrdd â nhw. Dyma'r seren yn mynd o'u blaen, nes iddi aros uwchben yr union fan lle roedd y plentyn. Roedden nhw wrth eu bodd! Pan aethon nhw i mewn i'r tŷ, dyna lle roedd y plentyn hefo'i fam, Mair, a dyma nhw'n disgyn ar eu gliniau o'i flaen a'i addoli. Yna dyma nhw'n agor eu paciau a rhoi anrhegion gwerthfawr iddo — aur a thus a myrr. 
Cyd-weddïwn ‘Weddi’r Arglwydd’, Ein Tad....
Neu

Gweddïwn: Ein Tad, helpa ni i gofio gwir ystyr y Nadolig. Helpa ni i wario’n arian yn ddoeth, ac nid i wario er mwyn gwario. Helpa ni i beidio addoli’r siopau na’r anrhegion ond addoli’r babi bach a ddaeth i’r byd i’n harwain ni atat ti. Amen.
[image: image1.png]beibl.net



 GJenkins: Erthygl, The Daily Telegraph, Tachwedd 2012

[image: image1.png]